
Definisie, plek en taak van die kerk

Die onsigbare kerk is die uitverkorenes van
alle tye, tale, volke en nasies wat die Here
versamel. Die sigbare kerk is die vergadering
van gelowiges op ‘n bepaalde plek, dus ‘n
gemeente. Die taak van die gemeente is om
die evangelie te verkondig aan haar lidmate
en dan ook verder aan alle mense. Die
gemeente is 'n selfstandige liggaam wat hierdie
taak moet uitvoer. Sy staan onder toesig van
'n kerkraad wat deur Christus geroep en
bevestig word en wat haar moet regeer, sodat
sy haar taak ordelik kan uitvoer.

Die sigbare kerk is op elke plek ook deel van
die onsigbare kerk en soek bande met ander
gemeentes met wie sy ooreenstem in leer,
diens en tug. Hierdie verhouding met ander
gemeentes moet die plaaslike gemeente
bystaan om ten volle kerk van Christus te wees.

Die kerkraad se eerste taak is om die erediens
in die plaaslike kerk in stand te hou. Wanneer
dit 'n stewige en veilige huis is, kan sy haar
tweede taak behoorlik uitvoer, naamlik die
uitbreiding van die Evangelie. Dit doen sy
dikwels saam met die gemeentes met wie sy
bande het. Daarom is die kerkraad se derde
taak die beoefening van kerklike gemeenskap.
Dit noem ons kerkverband. Dit impliseer 'n
verbintenis tussen meer gemeentes.

Noodsaak en wese van bestuur

Die gemeente is nie 'n sosiale of menslike
instelling of 'n besigheid nie. Nogtans is daar
take wat uitgevoer en gereël moet word. Die
kerkgebou en -terrein moet skoon en netjies
gehou word. Die besonderhede van lidmate
moet opgeteken en bygehou word. Geldsake
moet noukeurig en noulettend beheer en
opgeteken word. Wanneer die lidmate Sondag
as gemeente byeenkom, besef almal nie altyd
wat gedoen moes word om 'n waardige en
rustige erediens te laat plaasvind nie. Tot in die
fynste besonderhede word sorg gedra. Om
alles ordelik te laat verloop, is nie net die
verantwoordelikheid van 'n voortreflike skriba,
koster en orreliste en allermins 'n predikant nie,
maar van die kerkraad as geheel. Dit sal egter
op algehele wanorde uitloop as elke ouderling
en diaken die werk self wil doen. Daarom stel
die kerkraad die skriba en ander beamptes aan
en gee aan hulle duidelike opdragte. Die
skribaat bestuur die administrasie, die koster
bestuur die fisiese versorging van die kerk en
terrein, die orreliste bestuur die sang. Die
finansiële kommissie of kassier bestuur die
geldsake van die gemeente. So kom daar orde
waaroor die kerkraad toesig hou en
oorkoepelend bestuur, sodat die Woord van
die HERE en die Godsdiensbeoefening deur
die gemeente ordelik tot eer van die HERE
geskied.

Alle sake van die gemeente word nie in die
gewone sin van die woord bestuur nie, maar
word deur en onder leiding of regering van die
kerkraad uitgevoer. Selfs die finansies word

nie soos die van 'n besigheid bestuur nie. Tog
word die praktyk van finansiële bestuur
aangewend of toegepas. Dit is immers die
behoorlike en ordelike hantering van die
finansies wat die kerk se uitvoering van haar
taak moontlik maak en daarom moet dit met
die beste hulpmiddels wat beskikbaar is,
uitgevoer word. Dit is nie verkeerd om die
beproefde kenmerke van sakebestuur in die
bestuur van die kerk se finansies aan te wend
nie. Let egter daarop dat dit tot die kerk se
finansies beperk word.

Elke bestuursfunksie behels vier grondliggende
take: beplanning, organisering, leiding en
beheer. Hierdie vier take word in elke optrede
van 'n besigheid toegepas. Daar is vandag 'n
neiging om hierdie bestuursfunksies in die kerk
toe te pas om sodoende die kerk se relevansie
te verseker. Dit tas die aard van die kerk diep
aan. Die kerk is die bruid van Christus wat
saam met die Vader en die Heilige Gees die
enige en ware God is wat leef en regeer in
ewigheid. Die kerk is daarom altyd relevant en
sy sal tot in ewigheid relevant bly. Tog is daar
ooreenkomste met ondernemingsbestuur en
die sakewêreld sal daarby baat en seën ontvang
as dit die beginsels van die Kerk toepas.

• Personeelbestuur word in die gemeente met
roeping tot en bevestiging in die ampte
vervang.

• Bedryfsbestuur word deur die ouderlinge se
toesighoudende amp vervang om alles in die
kerk ordelik te laat verloop ooreenkomstig
die voorskrifte van die Koning van die kerk
in Sy Woord. Dit word in en deur die
Bybelgegronde Kerkorde prakties gereël. Die
sinode van Dordtrecht 1618-1619 het nie net
die Bybelgebonde Belydenis daargestel wat
bepaal wat geleer moet word nie. Dit het ook
die Bybelgebonde Kerkorde daargestel wat
bepaal dat en hoe die suiwere leer verkondig
word.

• Die gemeente hoef nie te bemark nie en mag
dit selfs nie doen nie. Haar taak is enkel en
alleen om die Evangelie te verkondig deur
die erediens in stand te hou; deur sending
en deur Christelike handreiking. Die gemeente
saai die saad. Die Here laat dit vrug dra.

• Die gemeente is geroep om suurdeeg in die
wêreld te wees deur die verkondiging van
die Evangelie. Dit bring mee dat die gemeente
nie die gees van die tyd reflekteer om gewild
te wees nie, maar eerder die tydsgees vorm.

• Omdat die Koning van die kerk alles aan Sy
bruid gee wat sy nodig het om haar roeping
uit te voer, hoef en mag sy nie ander middele
soek nie. Die gemeente behoort nie aankope
te doen van fisiese middele waaruit wins kan
voortkom nie. Wat sy koop moet op haar taak
gemik wees. Om haar taak uit te voer ontvang
sy die nodige middele van die lidmate wat
dankbaar is teenoor God vir hulle versorging.

(Uit: Die Kwarteltjie, Augustus 2008.
Aangepas deur die redaksie)

Wese en Taak van die Kerk

Daar is seker min onderwerpe waaroor daar soveel
verwarring bestaan as die vraag: “Wat beteken dit om
gereformeerd te wees?”

Vir baie gelowiges beteken dit iets negatief. Sommige
koppel ‘gereformeerd wees’ aan konserwatisme of

tradisionalisme. ‘n Gereformeerde, volgens sommige,
volg die ou tradisies en gewoontes waarmee ons
grootgeword het! Nog ander koppel ‘gereformeerd wees’
aan ‘n bepaalde vorm van erediensinkleding. Dinge soos
styfheid en doodsheid kom dan in die gedagtes op. AIIes
wat vernuwing teenstaan - dit is gereformeerd - so dink
sommige mense.

Die vraag is dus of dit nog enigsins die moeite werd is
om gereformeerd te wees. Is dit nie iets wat hoort by
‘n uitgediende sisteem nie? Hoort dit nie tot ‘n bedeling
wat verby is nie? ‘n Soort vervagingsproses is aan die
gang, waar die ‘eiegoed’ van die gereformeerde belydenis
al hoe meer onduidelik word en waar ‘gereformeerd
wees’ al hoe meer opgaan in ‘n soort algemeen
ekumeniesgesinde christendom. Sommige mense reken
dat die gereformeerde belydenis net onnodige skeiding
bring tussen gelowiges, iets wat nie meer bekostig kan
word nie.

Volgens hierdie mense het die ‘eiegoed’ van die
gereformeerde belydenis niks te make met die wesenlike
van die evangelie nie. Dit gaan meer oor bysake en dit
kan liefs gelaat word. Wie egter ontdek het wat
‘gereformeerd wees’ in der waarheid beteken, kan nie
met al hierdie idees saamstem nie.

Om gereformeerd te wees beteken om Bybels te wees
en nie wetties nie. Die woord ‘gereformeerd’ herinner
aan die Groot Reformasie van die 16e eeu toe daar
teruggekeer is na die Woord en na die Bybelse leer en
na die Skriftuurlike manier van kerkregering. Dit is wat
reformasie is: ‘n omkering tot daadwerklike
gehoorsaamheid aan Christus in aIle opsigte.
gereformeerd te wees beteken dus om Bybels te wees,
maar sedert die Groot Reformasie moet kwalifiserend
bygevoeg word: Bybels, soos die Woord in die
gereformeerde belydenis bely word.

Om gereformeerd te wees, beteken dat ons onsself
gaan verbind aan die geloof wat eens en vir altyd aan
die heiliges oorgelewer en toevertrou is (Judas 1:3). Om
gereformeerd te wees het dus niks te make met
konserwatisme of liberalisme nie.

Konserwatisme weier om vorentoe te beweeg en dring
aan dat alles moet bly soos dit is. Uit reaksie hierop
wil liberalisme die kerk weglei van haar belydenis en
die kerk verander tot ‘n produk van die tyd. lets nuuts
moet dus op ‘n nuwe fondament opgerig word.

Om gereformeerd te wees beteken daarenteen om
steeds te reformeer. Dit beteken bloot dat die
gereformeerdes aanhoudend sal reformeer terug na die
bronne. Om gereformeerd te wees beteken dus om
steeds weer in gehoorsaamheid terug te keer na die
Skrif.

‘n Gereformeerde vind dus nie sy inspirasie in die gees
van die tyd nie, maar in die Woord van die Gees, dit is
die Bybel. Gereformeerde kerke beweeg met ander
woorde vorentoe deur terug te beweeg na die Bybel.

(Ds. C Saayman)

Wat is Gereformeerd?

Redaksioneel
Ja, ons is drie maande in 2009 nC. Met ons eerste
vlug in 2009 fokus ons in besonder op Kerkwees
vandag. Ons kyk na wat ‘n gemeente is. Wat is ons
taak, doel en plek in die gemeenskap? Ons kyk ook
waar ons vandaan kom en kry ‘n antwoord op wat
dit beteken om Gereformeerd te wees.

Dan is daar ook ‘n brokkie goeie nuus. Verlede maand
het die Windhoek wyk van Aranos ‘n nuwe nes
geskrop en die Gereformeerde Kerk Khomas
Hoogland is gestig op 8 Februarie. In tye van
opwinding en vreugde, veral by die eerste tree van
hierdie selfstandige gemeente, is dit nodig dat ons
moet besef dat daar vir almal in hierdie jong gemeente
harde werk voorlê, want hierdie is hulle beginpunt.
Gemeentestigting is maar deel van die pad wat daar
is om te loop. Geen gemeente kan ook ooit ‘n doel
op haarself wees nie. Daarom moet gelowige lidmate
in ‘n gemeente verstaan dat God ons Vader, ons
eerstens uitverkies het om Hom te eer en Sy wil te
doen. Dit is ons doel.

Ons het alleen bestaansreg as ons aan hierdie doel
beantwoord en om dit te kan doen, mag ons nie
vertroue in onsself en ons eie ywer hê nie. Ons moet
alleen ten volle vertrou op God en veral die Persoon
van die Heilige Gees om ons in hierdie strewe te lei
met God se Woord as ons enigste Lig. Lees van
hierdie feestelikheid en vreugde by Warmhartige
Samaritaan.

Geniet elke eier in die uitgawe gelê en mag die roep
van die Kelkiewyn nie net by die een oor ingaan en
by die ander oor weer uit nie, maar in jou hart broeiplek
kry en in jou lewe uitroep!

Ds. Neil Prinsloo
redakteur@kelkiewyn.za.net
(081) 294 0055

Redaksie
Redakteur
Ds. Neil Prinsloo
prinsloo@mweb.com.na

Woordsuiwerheid
Ds. Marthinus Snyman
marthinus@farmsmart.net

Woord- en taalsuiwerheid
Tienie Duvenhage
info@uitspanhunting.com

Bladuitleg
Dina Adamson
hpadamson@mweb.com.na

So sê die Here, HERE

Geloofsvertroue
Lees: 2 Kronieke 32

Teksvers: Vers 7(c), 8 en 21: “...want by ons is meer
as by hom. By hom is ‘n vleeslike arm, maar by ons is
die HERE onse God om ons te help en ons oorloë te
voer! En die manskappe het gesteun op die woorde van
Jehiskia, die koning van Juda.
...stuur die HERE ‘n engel, en dié het al die dapper helde
en bevelhebbers en owerstes in die laer van die koning
van Assirië verdelg, sodat hy met ‘n beskaamde aangesig
na sy land teruggegaan het; en toe hy in die huis van sy
god kom, het die wat uit sy eie liggaam voorgekom het,
hom daar met die swaard neegeslaan.”

God leer ons dat mense met ‘groot koppe’ ook maar
inherent swak is. Hulle is mense wat in hulle eie swakheid
beskaam kan word. Hulle is ook sondig, draai vas in
hulle eie strikke, sterf ook almal! Almal staan voor God
se aangesig, soos in 2 Kronieke 32 gewys word.
Koning Hiskia se geloofsvertroue
Die Assiriërs omsingel Jerusalem en bombardeer die
Israeliete met propaganda. Nie een ander nasie kon
voor hulle ‘gode’ standhou nie, en die God van Israel sal
nie Sy volk kan red nie. Hulle laster en tart God. Maar
Hiskia en die profeet Jesaja versterk die volk met 'n
eenvoudige belydenis: “By ons is meer as by hom.”
Die Assiriese koning vertrou op sy getalle en magtige
leër, maar Israel het God aan hulle kant. 'n Ou spreuk
sê dat selfs één, met God aan sy kant, 'n meerderheid
is! Ons HERE, die God van die Verbond, is die enigste
ware, almagtige God. Hy sal vir Sy volk die oorlog voer.
Die volk skep moed, want die Woord van God is aan
hulle verkondig.
Die uitkoms
Op wonderbare wyse wys God Sy almag. 'n Engel verdelg
'n geweldige deel van die vyand in die laer rondom die
Godstad. In 2 Konings 19:35 lees ons dat 185 000
Assiriërs gedood is. 'n Menigte! Al probeer skeptici hierdie
feit afmaak as onmoontlik en onwaar, is daar selfs bewyse
uit opgrawings van hierdie en ander sulke wonderlike
gebeure wat in die Skrif genoem word. Die hele Ou
Testament wys skerp en seker op God se trou aan Sy
Verbond. Hy het Israel bewaar, dat uit hulle die Verlosser
van die wêreld gekom het. Al hierdie magtige dade van
God het heengeloop na die magtigste slag van almal.
Dat ons Here Jesus Christus die Satan en sy ryk, die
sonde en die dood oorwin het.
Al het Israel so bespotlik swak vir Sanherib gelyk, is sy
groot leer en sy lewe deur God beëindig. Al het Christus
so bespotlik en swak vir die Jode en die Romeinse
soldate gelyk, was Hy besig om aan die kruis die magte
van die hel te oorweldig. In Paulus en die Apostels se
swakke mensewerk het God Sy Kerk op aarde bevestig.
Van Paulus veral ken ons sy lydensweg en die gevare
wat hy voordurend belewe het. En tog het ons HERE Sy
krag in Paulus se swakheid laat deurwerk. Van watter
gevare ons ook al praat, ons kan maar moed hou. God
se uitkoms is altyd veel groter en heerliker as wat ons
kan verwag – en baie kere soveel anders! Ons leef slegs
vooruit, na die eindoorwinning, waar God alles sal wees
en in ons almal. (Ds H T de Villiers)

Die stem wat jy in hierdie Bybelgedeelte hoor is nie die
stem van ‘n jongman of meisie nie. Die stem is ook nie
die stem van die jeug nie. Die stem is die stem van ‘n
ervare woestynreisiger wat met bekommernis en sorg
dink aan die gevare van die jeug. Nou moet ons hieroor
nadink. As dit moeilik gaan vir ervare manne wat al
geoefen is in die stryd van die lewe. Geoefen is om te
oorwin, hoeveel moeiliker is dit dan vir die onervare jeug,
wat maar pas begin het om die opwindende pad van die
lewe te stap? As bejaardes aanmoediging en
waarskuwing nodig het, hoeveel te meer moet jongmense
nie hoor: “Gaan in deur die nou poort, want breed is die
poort en wyd is die pad wat na die verderf lei”.

Waarmee sal die jongeling sy pad suiwer hou?

Dis ons almal se plig om ons jeug in te lig, maar in
besonder dié van die ouers. Laat ons jongmense dit
weet. Daar is net twee paaie in die wêreld en elke
jongmens is op één van hierdie twee paaie. Elke pad lei
na net die een of die ander plek. Daar is ‘n pad na die
verderf en daar is ‘n pad na die hemel. Wees gewaarsku.
Kies die regte pad en hou dit dan suiwer.

Alleen deur jou fokus te verskuif van die bekoorlike
aanloklikhede van die wêreld en te luister na die
voorskrifte van God se Woord, sal jou voet kan bly op
die pad van God se heiliges. Dieselfde stem wat
waarskuwend vra waarmee die jongeling sy pad sal kan
suiwer hou, lê ook met die volgende voorneme op sy
lippe: “Here, ek soek U met my hele hart;” Dieselfde
stem leer om te smeek: “Here help my dat ek nie afdwaal
van u gebooie nie!”.

Wat ‘n groot voorreg is dit nie vir jongmense wat nie
slegs die stem hoor nie, maar wat ook die krag ontvang
om te luister! “Laat ons elke las aflê en die sonde wat
ons so maklik omring, en laat ons met volharding loop
die wedloop wat voor ons lê, die oog gevestig op Jesus,
die Leidsman en Voleinder van die geloof”.

Dit word só in die berymde Psalm 119:4 verwoord: “Hoe
sal in sy jeug die jong'ling, gou deur ydelheid bekoor,
rein kan wandel in sy weë? As hy wandel in U spoor! U
soek ek van ganser harte. Heer, hou U my hande vas,
Dat ek van U spoor nie dwaal nie en die kwaad my nie
verras”.  (Ds JGH van der Walt)

Waarmee sal die jongeling sy pad suiwer hou?
Lees: Hebreërs 12:1-6

Teksvers: Ps 119:9, 10: “Waarmee sal die jongeling
sy pad suiwer hou? Deur dit te hou na u woord. Ek soek
U met my hele hart; laat my nie afdwaal van u gebooie
nie.”

In November 2007 skryf Dr. Gary North, bekende
Amerikaanse gereformeerde ekonoom, 'n artikel “Ron
Paul vs The Gatekeepers”. Dit is 'n stuk wat uitwys dat
die Internet 'n rewolusie in die oordra van inligting
veroorsaak het. Dieselfde skuif is deur die Gutenberg-
drukpers in die jare-1500 veroorsaak en dit het tot die
Reformasie gelei.

Dr. North redeneer so: Op 5 November 2007 het 'n
privaat webblad in een dag meer as $4-miljoen vir Senator
Ron Paul se presidensiële kiesstryd ingesamel. Die
tradisionele nuusmedia was geskud, selfs verstom. Dit
was ongehoord in die Amerikaanse politieke geskiedenis
dat 'n kandidaat wat nie deur hierdie instellings
goedgekeur is nie, dit kon regkry. Hierdie instellings het
nie geweet wat hulle tref nie….

'n Verskuiwing in oordra van inligting het plaasgevind.
'n Nuwe tegnologie en ongekende pryskompetisie. Dit
het nou moontlik geword om foto's, woorde, klank en
video af te lewer sonder om baie geld uit te gee om dit
eers te druk en dan per pos te versprei. Alle instellings
wêreldwyd se nagmerrie het begin, want die koste om
toegang tot die stemvolk te kry het sopas verminder tot
slegs tyd en bemarkingskreatiwiteit. Dit word nie meer
beperk deur spasie of gewig nie. Die instellings wat
geraak word is nie tot die politiek beperk nie, maar sluit
ook die buitelandse beleidmakers, universiteitsopvoeders,
mediaverteenwoordigers, intellektueles,
nywerheidsbesluitnemers en die kerklike instellings in.

Toegang tot bestaande instellings word deur bestaande
senior lede beperk. Gevolglik word ‘afwykendes’ op
hierdie manier buite gehou. Verder word op hierdie
manier elke Jan Burger of Gert Lidmaat daarvan weerhou
om hierdie instellings se siennings en denkraamwerk te
versteur. Hierdie inperkingsmeganisme is op die aanname
gegrond dat dit baie kos om inligting te versprei. Hierdie
aanname word nou baie ernstig deur die internet
ondermyn. Die vorige groot kommunikasie paradigmaskuif
het in 1517 plaasgevind toe die Duitse Hervormer,

Maarten Luther, sy 95 stellings op die Wittenbergse
Kerkdeur vasgespyker het. Die Reformasie sou nie
plaasgevind het sonder die naamlose Duitsers wat die
95 stellings in Duits vertaal en in massas gedruk en
versprei het nie.

Die instelling, wat die Rooms Katolieke Kerk in die jare
1500 was, kon nie Luther se Reformasie stop nie, want
dit was nie vir hulle moontlik om die druk van pamflette
te stop nie. Die poortwagters van hierdie instellings is
oral op die agtervoet. Nog net op een vlak het die dit
nog baie invloed en dit is hoër onderwys, maar selfs dit
word bedreig deur webgebaseerde afstandsonderrig.
Die insameling van $4-miljoen op een dag is 'n aanduiding
hoe ernstig hierdie instelings besig is om sy mag te
verloor. Die oorlewing van hierdie instellings se mag kan
so gevra word: Sal die boonste 1% die posisie van die
4% instellings wat die denke beïnvloed van die 20%
stemvolk wat wel stem en die besluite neem, namens
die 80% stemvolk wat nie stem nie, kan volhou?

Die kerklike instelling se magsoorlewing kan so gestel
word: Sal die 1% professore, lektore, buro's en deputate
die posisie van die 4% sinodegangers wat die denke
beïnvloed van die 20% lidmate wat elke Sondag in die
kerk is en namens die 80% lidmate wat onbetrokke is,
besluite neem, kan volhou?

Die antwoord is nee. Hierdie instellings het hulle beheer
gegrond op die beheer van inligting na die rekenaar- of
digitaalongeletterdes toe. Hulle is in die posisie wat die
Rooms Katolieke Kerk in 1517 was. Die Roomses het
die predikers beheer deur 'n stelsel van akkreditasie en
lisensiëring deur plaaslike maghebbers. Een van die
predikers, Maarten Luther, het egter daarin geslaag om
die Roomse instelling se beheer te vernietig deur middel
van die drukpers. Hierdie proses het so pas met die
koms van die Internet met verskeie ratversnellings
versnel.

Ons moet die nuwe Gutenberg drukpers, dit is die internet,
begin gebruik. Ons sal egter die digitaalgeletterdes moet
oplei om nie vernietigend op te tree nie, maar ordelik en
opbouend om met alternatiewe vorendag te kom.

Mag dit wees dat die HERE die Internet tot Sy eer sal
gebruik om 'n nuwe Reformasie tot stand te bring waar
ons dan oor nog 150 jaar sal kan terugkyk en sê: "Die
Internet het Christene in Namibië van die slawerny van
die humanistiese instelling bevry. Hierdie instellings kan
mense nie meer 'n rat voor die oë draai nie, want dit het
te moeilik geword om die waarheid vir gewone mense
weg te steek."
(Francois van Deventer. Aangepas deur Ds. Neil Prinsloo)

Die Internet: Die Gutenberg-drukpers van vandag?

Sien die volgende webtuistes vir gereelde inligting oor leespreke, volledige luisterpreke of eredienste,
inligtingstukke, brandpunte in die kerk en samelewing en ook vele ander stukke wat gebruik kan word tot
opbou van ons gemeentes.

www.gkbelville.org www.gkpretoria.org.za www.gkmeintjeskop.org.za

www.gktotiusdal.co.za www.gkwonderboompoort.co.za www.gkpotchefstroom.co.za

.webvlug.com



“The Passion of the Christ”
Die DVD van The Passion of the Christ is beskikbaar op
die rakke van elke videowinkel en jy wonder dalk nog
steeds of jy hierdie film moet, mag of kan kyk. Kelkiewyn
gaan nie bloot hierdie film vir jou beoordeel nie, maar
ons wil hê dat jy oor die volgende sake nadink voordat
jy oorweeg om dit te kyk.
• Onthou, ’n film soos The Passion of the Christ is nie

’n doodgewone film nie. Dit gaan oor Jesus Christus,
die God waarin jy glo, jou enigste Verlosser en jou
Saligmaker. Die film is ’n poging om die uiters intense
en emosionele belewing van sy laaste ure as mens
te beskryf.

• ’n Groot hoeveelheid tonele in hierdie film is uiters
eksplisiet en gewelddadig. Dit is nie bedoel vir
sensitiewe kykers nie.

• Hierdie film is ’n visuele interpretasie van
Skrifgedeeltes deur ’n groep filmmakers. Daar is
onder andere ’n regisseur, kameraspan, akteurs en
musikante aan die werk. Deel van die aard van die
film is om met die kyker se kop te smokkel. Onthou
voortdurend dat dit ’n voorstelling is en nie feitlik wat
werklik gebeur het soos die Bybel dit vertel nie.

• Die filmmaker het ook gebeure in die film geplaas
wat nie in die Bybel vermeld word nie.

Verdere vrae om te bespreek:
1. Kan ‘n Christen sommer enige film gaan kyk? Watter

norme moet geld om te besluit watter film gekyk kan
word, of nie? (Lees 1 Kor. 10:31; Kol. 3:17; Kol. 4:8)

2. Is films net blote neutrale vermaak, of het dit ‘n
bepaalde boodskap wat dit wil oordra? Dink aan
voorbeelde van enige films wat ‘n spesifieke boodskap
wil oordra (Lees Spr. 4:23; 2 Kor. 10:3-6; 1 Joh. 4:1)

3. Baie mense is gaande oor die film The Passion of
the Christ en orals word mense aangemoedig om dit
te gaan kyk. Maar kan ons dit wel gaan kyk? Is dit
reg as kerke dit aanbeveel dat Christene dit gaan
kyk?

Hier volg nou vyf stellings waarom ons nie hierdie film
behoort te gaan kyk nie. Lees dit en dink daaroor na:
a. Die oorsprong van hierdie film is nie Gereformeerd

of Protestants nie, maar Rooms-Katoliek. Volgens
die pers, sien die Katolieke hierdie film as ‘n
evangelisasieveldtog om die mense weer terug te
wen na die Rooms Katolieke geloof. Mel Gibson het
gesê: “It reflects my beliefs” en die Katolieke Kerk
het amptelik deur die Pous hierdie film goedgekeur.
Die Mis, dit is die Roomse nagmaal, is elke dag
tydens die verfilming van die film bedien aan die
akteurs, terwyl die hoofakteur in ‘n onderhoud vertel
het hoe baie mense daardeur gewen is vir die Roomse
geloof. Sien wat ons bely volgens die Heidelbergse

Kategismus, vraag en
antwoord 80 van die Roomse
mis (Sien ook Heb. 9:28).

b. Die inhoud van die film is nie
getrou aan die Bybel nie,
maar voeg allerhande tonele
in wat nie in die Bybel staan
nie. Watter gevolge het dit vir
die ongelowige wat dit sien
en dit nie kan beoordeel aan
die hand van die Bybel nie?
Die film het verder nie net die Bybel gebruik om sy
tonele te bepaal nie, maar ook die mistieke werke
van ‘n 18de eeuse Rooms Katolieke non (sister Anne
Emmerich), getiteld: The Dolorous Passion of Christ.
Baie van die tonele is gebaseer op ‘openbarings’ van
Jesus wat sy sogenaamd ontvang het. As iemand
iets by die Bybel wil voeg, dan verwerp ons dit as
Gereformeerdes. Mag iemand dan as hy ‘n film maak
oor Jesus, iets daarby voeg of weglaat wat nie daar
staan nie? (Lees Deut. 4:2; Spr. 30:6; Op. 22:18,19)

c. Moeder Maria staan baie sentraal in hierdie film.
Sommige film kritici sê dat sy soms meer sentraal as
die Jesus figuur in die film staan. Is dit in die Evangelies
ook so en wat sê dit van die teologie en geloof van
die filmmakers.

d. Die film lê ‘n baie groot klem op die fisiese lyding wat
Jesus ondergaan het. Was dit egter die enigste lyding
wat Jesus ondergaan het? Wat leer die Bybel hieroor,
veral wanneer Jesus aan die kruis sê “My God, my
God, waarom het U My verlaat?” (Matt. 27:46). Wat
is die moontlike verband tussen die baie bloed wat
vloei in die film en die Roomse Mis wat sê Jesus
word elke keer weer geoffer as daar Mis gehou word?

e. Die Katolieke Kerk sien hierdie film as ‘n godsdienstige
evangeliese instrument. As ons dit nie so sien nie,
kan ons maar vir die blote ‘vermaak’ na hierdie film
gaan kyk? Wat leer Sondag 35 van die Heidelbergse
Kategismus ons oor hoe die Evangelie, die Woord
van God verkondig en versprei moet word in hierdie
wêreld? (sien veral vraag en antwoord 96 en 98).

Bespreek hiermee saam die baie belangrike vraag: Mag
Jesus, wat nie net ‘n volmaakte mens was nie, maar ook
God self is en deurlopend as mens op aarde ook God
was, wel afgebeeld word in ‘n film of elders? (Lees Ex.
20:1-7; Deut. 4:12; Joh. 1:1-3; Rom. 10:17; Gal. 3:1; 2
Kor. 5:16; sien ook spesifiek Sondag 35 van die HK).

Vir verdere inligting oor die film:

http://www.cprf.co.uk/articles/passionofthechrist.htm
http://www.challies.com/archives/000194.html

(Ds. Slabbert Le Cornu en Ds. Neil Prinsloo)

Exodus 20:4: “Jy mag vir jou geen gesnede beeld of enige gelykenis maak van wat bo in die hemel is, of van wat onder op die
aarde is, of van wat in die waters onder die aarde is nie. Jy mag jou voor hulle nie neerbuig en hulle nie dien nie; want Ek, die
HERE jou God, is ‘n jaloerse God wat die misdaad van die vaders besoek aan die kinders, aan die derde en aan die vierde geslag
van die wat My haat; en Ek bewys barmhartigheid aan duisende van die wat My liefhet en my gebooie onderhou.”

Die Media Maatstok

Daar is 6 mikro-elemente wat in die
kleinste hoeveelhede deur die plant
gebruik word. Dit is yster(Fe),
Mangaan(Mn), Sink(Zn), Boor(B),
Koper(Cu), en Molibdeen(Mo). Yster
word die meeste benodig en
molibdeen die minste.

Yster tekorte is vergeling van die
nuwe blaargroei. Dit kan baie maklik
raakgesien word en die tekort kom
gereeld voor. Yster is baie pH-
sensitief en dus kan tekorte wees
a.g.v. te hoë pH vlakke. Tekorte kan
opgehef word deur gebruik te maak
van ‘n yster of mikro-element
blaarvoeding.

Aartappel plant met tipiese yster tekorte –
vergeling van die nuwe blare.

Mangaan kom op die ouer en nuwer
blare voor, en wys gewoonlik ‘n
binneaarse vergeling. Dus bly die are
groen, maar die weefsel vergeel.

‘n Roosblaar met tipiese mangaan tekorte
- binneaarse vergeling.

Sink is belangrik op graan en
boomgewasse. Tekorte op bome is
takke wat uitgroei en min tot geen
rosetagtige blaargroei vertoon.

Boor is belangrik tydens die
bestuiwingsproses en vervormde
vrugte is tipiese boor tekorte.
Groeipunte wat verskroei of brand
kan ‘n boor tekort of toksisiteit wees.

Koper tekorte is ook tipiese
binneaarse vergeling van die ouer
en nuwer blare. Sitrusbome is baie
geneig tot koper tekorte. Koper
bevattende produkte, met 'n ander
chemiese samestelling as die plant
elemente, word ook vir swambeheer
gebruik, soos ‘Copperflo’ ens. Let
wel hierdie koper is nie beskikbaar
as plantkos nie en dien slegs as 'n
swamdoder.

Molibdeen is belangrik om sekere
stikstof vorme oor te skakel en tekort
simptome lyk tipies soos stikstof
tekorte. Naamlik, vergeling van die
ouer blare.

Meeste tekorte kan reggestel word
deur van kunsmis produkte gebruik
te maak wat al die nodige mikro
elemente bevat. Dien die produk in
die grond toe, of maak van ‘n
blaarvoeding gebruik.

Onthou om altyd ‘n benatter by die
blaarvoeding te voeg. Dit breek die
oppervlakspanning van die water,
verhoog die soortlike oppervlakte van
die blaar en verhoog dus die opname
van die produk deur die blare.

Die grond bestaan uit klei, sand en
slik partikels. Ons verwys gewoonlik
na sand, leem en klei grond.

Sandgrond bevat hoofsaaklik sand
partikels,het goeie dreinering, swak
waterhouvermoë, lae chemiese
inhoud en min organiese materiaal.

Kleigrond bestaan hoofsaaklik uit
klei partikels, het swakker
dreineringsvermoë, het ‘n hoër
waterhouvermoë en kan chemiese
elemente vashou a.g.v. die negatiewe
lading op die kleideeltjies waaraan
die positief gelaaide katione vaskleef.

Leemgrond bestaan uit sand, slik
en klei deeltjies in verskillende
verhoudings. Organiese materiaal
vorm 'n belangrike aspek van die
samestelling van die grond.
Leemgrond is ideaal vir die verbouing
van meeste gewasse. Dit het baie

goeie waterhouvermoë, dreineer
goed, hou plant elemente vas sodat
dit nie gou uit die grond uitloog nie
en bied ideale toestande vir plante
deur die suurstof, water, goeie
mikrobes en nutriente wat dit bevat.

Katione is elemente of nutriente wat
‘n positiewe lading het. Die vier
katione wat in grond voorkom is
kalsium(Ca), magnesium (Mg),
kalium(K) en natrium(Na). Die
kalsium kom in die grootste
hoeveelhede voor en moet tussen
60-75% van die totaal opmaak.
Magnesium moet tussen 18-21%
wees, kalium tussen 6-8% en natrium
laer as 4%. Dus sal kleigronde geneig
wees om hoër katioon vlakke te hê,
a.g.v. meer negatiewe kleideeltjies.

Fosfate kom ook in die grond voor,
maar loog nie maklik uit nie. Dus is
die gebruik van organiese materiaal
op veral sandgrond baie belangrik.
Organiese materiaal verhoog die
mikrobe lewe, gee struktuur aan die
grond, verhoog waterhouvermoë,
nutriente word langer in die grond
vasgehou, verhoog die suurstof
inhoud en verbeter die algemene
kwaliteit van die grond. ‘n Addisionele
voordeel is dat die kwaliteit van die
produk wat geoes word beter sal
wees en meer nutriente bevat.

(Renette Adamson)

Skrop in die tuin

Die Chemiese aspekte van tuinmaak

Mn FeCu

In God se apteek - die oop veld, landerye, riviere en
waters wat die aarde deurkruis en omspoel - het Hy alles
geskape wat ons nodig het. As ons dit net reg gebruik,
kan ons gesond en geseënd ons oudag belewe om
eendag, oud en voltooid, oor te stap wanneer ons van
adres verander om Hom te sien.

Nierstene

Nierstene kan enige plek in die niere voorkom en vorm
as gevolg van kristallisering van sekere stowwe in die
urine, veral wanneer die liggaam besig is om te ontwater.
In hierdie toestand is die uriene meer gekonsentreerd
as normaalweg. Meeste nierstene bestaan uit ‘n
kombinasie van kalsium, magnesium, fosfor en ander
minerale. ‘n Klomp klein steentjies noem ons ‘gruis’.

Simptome

‘n Niersteen wat besig is om deur die blaaspyp te beweeg,
is van die ergste pyn wat ‘n mens kan beleef. Dit voel
of jy besig is om dood te gaan. Soms is bloederigheid
ook aanwesig.

Behandeling

• Rou radyse daagliks, op jou nugtermaag, kan
nierstene stelselmatig oplos.

• Gooi twee eetlepels olyfolie oor die slaaie wat jy elke
dag eet.

• Meng olyfolie en suurlemoensap, dit werk uitstekend.

• Selderysaad los ook nierstene op.

• Drink minstens agt glase water per dag. Dit spoel jou
niere.

• Een suurlemoen, uitgedruk in ‘n glas water, sal jou
niere spoel en nierstene stelselmatig oplos.

• Kaneelstafies breek nierstene af en los dit op.

• Trek pietersielie vir 10 minute en drink dan die aftreksel
3 maal op ‘n dag. Dit sal ook help vir nier en
blaasinfeksies.

• Vermy groot hoeveelhede vitamien C as jy vermoed
dat jy nierstene het. Neem eerder meer magnesium
en vitamien B6. (Herman Uys)

Medisyne vir die maag

‘n Grappie vir die gemoed.

Die juffrou in die Bybelklas vra vir Jannie: "Wie
het vir Simson verlei?" Jannie antwoord: "Phylis
Steyn".

Cholera is spesifiek ‘n diarree-
soortige siekte wat maklik kinders en
verswakte volwassenes se dood kan
veroorsaak. Die siekte word
veroorsaak deur die bakterie, Vibrio
cholerae en kom voor in Afrika, Asië
en Suid-Amerika.

Mense word besmet deur besmette
water, seekos en gewasse wat van
landerye geoes word waar die
bakterie in die water en grond
voorkom. Gedurende die reënseisoen
is die kanse groter vir hierdie tipe
besmetting.

Die simptome van Cholera is erge
waterige diarree, braking en
maagkrampe wat tot dehidrasie of
ontwatering lei. Dit veroorsaak
nierskade en kan selfs die pasiënt
se dood veroorsaak. Die simptome
begin as matige diarree en vererger
tot diarree van 1 liter per uur, wat
gepaard gaan met dors, droë mond,
swakheid en disoriëntasie wat in 50%
van gevalle lei tot dood indien die
pasiënt nie korrek behandel word nie.

Indien iemand hierdie simptome het,
kry so vinnig as moontlik mediese
hulp. Onthou, maagstop medikasie
is gevaarlik en kan veroorsaak dat
die infeksie deur die liggaam versprei
en septesemie veroorsaak. Die
behandeling hiervoor is binne-aarse
vog, glukose en soute om die liggaam
se wanbalans reg te stel. Tetrasiklien
antibiotika vir volwassenes en
ertromisien antibiotika vir kinders.

Die beste manier om die siekte te
beveg is om dit te voorkom. Vermy
besmette kos en water. Indien die
waterbron nie absoluut veilig is nie,
moet nie daaruit drink nie. Daar is
vandag selfs ‘n immunisasie vir
voorkoming van Cholera. Goeie
persoonlike higiëne is noodsaaklik
veral as ons mense gaan toer en die
Noordelike gebiede van Namibie,
Zambië, Angola en veral Zimbabwe
besoek. Gebruik gebottelde water en
koop kos wat vars voorberei is. Was
alle vrugte en groente deeglik voordat
dit geëet word. (Dr Eric Kesslau)

Cholera, ‘n sluimerende dood

Uit God se Apteek

Kelkiewyn Kuikens

Dit is die geskiedenis van Noag.
Noag was 'n regverdige, opregte man onder sy tydgenote. Noag het met God gewandel (Gen. 6:9).

Die Ou Wêreld (Gen. 6:1-4).

Gelowige manne trou met ongelowige vroue. Die
boosheid van die mense word erger. God besluit om

die mense van die aarde af te verdelg.

Noag bou ‘n ark (Gen. 6:5-22).

God gee Noag opdrag om ‘n ark te bou en die mense
te waarsku.

Diere kom na die ark (Gen. 6:20; 7:2, 8, 9).

Al die rein diere sewe pare. Onrein diere en voëls – een mannetjie en wyfie.

Ondergang van die Ou Wêreld (Gen. 7:11-24).

Fonteine breek oop en reën val veertig dae en veertig
nagte. 150 dae was alles onder water.

God droog die aarde af (Gen. 8).

Noag stuur ‘n kraai uit. Die kraai kom nie terug. Noag
stuur ‘n duif uit. Die duif kom terug. Noag stuur weer
‘n duif uit. Die duif bring ‘n olyftakkie. Noag stuur weer

die duif uit en die kom nie terug nie.

Noag gaan uit die ark (Gen. 8).

Na 1 jaar was die aarde droog. Noag en sy gesin
gaan uit en dien die Here.

God sluit ‘n verbond met Noag (Gen. 9).

God sal nooit weer die hele aarde met ‘n vloed vernietig
nie. God gee ‘n reënboog as teken van die verbond.

Uit Sem, Gam en Jafet begin die uitbreiding van
al die aardbewoners (Gen. 9:19).

Die Sandpatryse

Op sy nuutste CD spot Leon Schuster met die probleme
wat polities, maatskaplik en ekonomies ondervind word
in Suid-Afrika, en maar ook in Namibië. Hy stel die
probleme humoristies voor en nadat hy duidelik noem
ons raak net dieper in die moeilkheid sê hy: “en ek suip
Klippies met eish” en dan later “en ons raak net dieper
in die ... . Klippies met eish!” Hiermee beskryf hy ‘n groot
aantal mense se reaksie op hulle probleme. Hulle drink
net meer!

Robbie Wessels sing weer oor ‘n skeidsregter en in die
lied is daar woorde: “Ken jy ‘n boer, met klipdrift en coke
word hy gevoer”.

Verskeie snitte op die beroemde De La Rey CD deur
Bok van Blerk, handel ook oor drankmisbruik. Hierdie
gewilde tydverdryf op universiteit word deeglik beskryf.
Onder andere in Vodka en OJ,  As Hatfield kom en ons
raak dronk, Paar liter wyn, net ek en jy”.

Daar is nog baie ander liedjies wat ons kan noem. Wat
bekommer, is die feit dat kunstenaars meestal sing wat
hulle beleef. Is dit wat ons generasie beleef? Het ons ‘n
Klippies met eish-generasie geword? Hoeveel na-skoolse
jongmense se tydverdryf gaan naweke en vakansies
daarin op om te drink? Hoeveel partytjies word gehou
waarin mense oorboord gaan? Hoeveel braaivleisvure
brand sonder dat daar iemand is wat te veel alkohol
gebruik? Kan daar nog gekuier word en ontspan word
sonder drank? Ons kan maklik vinger wys na
hooggeplaastes wat drank misbruik, maar ons sien ook
hoe drank misbruik word deur sogenaamde Christene
op baie feeste.

Verder sien ons hoe drankmisbruik toeneem onder die
jeug. Naweke lê skoolkinders, met die toestemming van
hulle ouers, rond in uitgaan-plekke waar hulle drank
gebruik en misbruik.

Wat sê die Bybel oor drank?

(Verwerk uit: Collins; 2005, p. 576).
Die Bybel staan nie noodwendig geheelonthouding voor
nie, alhoewel matigheid deurentyd aangemoedig word.
In Psalm 104 word wyn ingesluit by die seëninge van
God en beskryf: “dat wyn die mens se hart kan bly maak”.
Jesus het as eerste wonderwerk water in wyn verander.

Wyn is tydens die laaste
avondmaal gebruik en
voorgeskryf vir gebruik tydens
die nagmaal. Jesus self het
dit ook gedrink. Paulus het
ook nie gehuiwer om
Timoteus aan te moedig om bietjie wyn te gebruik vir sy
maagprobleme nie.

Uitermatige drinkery word egter dwarsdeur die Bybel
veroordeel. In Spreuke 20:1 word geleer: “Die wyn is 'n
spotter, en sterk drank 'n lawaaimaker; en elkeen wat
daardeur bedwelmd raak, is nie wys nie.” Ook Spreuke
23:20-21: “Wees nie onder die wynsuipers nie, onder
die wat as vrate hulle hart ophaal. Want 'n drinker en 'n
vraat sal arm word, en slaperigheid laat stukkende klere
dra.” Paulus gee ‘n soortgelyke waarskuwing: “Moenie
dronk word van wyn nie - daarin is losbandigheid” (Ef.
5:18). Geen gedeelte uit die Bybel is waarskynlik so
kragtig en beskryf drankmisbruik so goed soos Spreuke
23:29-35 nie. Lees dit gerus self.

Hoewel die Bybel teen dronkenskap waarsku en
matigheid voorstaan, word geheelonthouding ook in ‘n
gunstige lig beskou. Johannes die Doper wat die pad
vir Jesus moes kom voorberei het nie gedrink nie.
Wanneer iemand die Nasirieër belofte afgelê het om
hom aan die Here toe te wy, is dit ook gekenmerk deur
geheelonthouding van wyn en sterk drank.

Ons kan self begin redeneer dat matigheid ‘n goeie ding
is, maar dat geheelonthouding beter is, veral in die lig
van die duidelike gevare wat drankmisbruik vir jou en
jou medemens inhou. Alkohol is ‘n dwelm wat die denke
aantas en wat vir sommige mense sielkundig en fisies
verslawend kan wees. Die matige gebruik van alkohol
word beskou as iets wat toelaatbaar is, maar wat nie
noodwendig voordelig is nie. Wanneer die gebruik van
alkoholiese drankies begin om die gebruiker te beheer,
die liggaam skade aan te doen, sintuie af te stomp,
denke te verdof, ‘n mens meer vatbaar te maak vir
immoraliteit en ander sonde, probleme te veroorsaak vir
ander mense of ‘n ander gelowige te laat struikel of val,
behoort die gewoonte om alkolhol te gebruik laat vaar
te word. Somtyds moet gelowiges kies om selfbeheersing
toe te pas - ook omdat dit tot die groei van die kerk sal
bydra.

Bronnelys:
• Die 1953 vertaling van die Bybel.
• Gary R Collins, ‘Die A tot Z van berading’. (Struik

Christelike boeke, 2005)

Is ons ‘n Klippies met eish generasie?

Alkoholmisbruik is ‘n ernstige
morele, sosiale en gesondheids
probleem. Dit ontwrig gesinne,
vernietig loopbane, benadeel
liggame, skeur vriendskappe
uitmekaar en lei tot
onberekenbare ellende.

Alkohol is betrokke by 41% van
alle aanrandings, 34% van
verkragtings en 30% van
selfmoordgevalle. Byna een
derde van gevangenis in
Amerika, het ernstig gedrink
voordat hulle ‘n misdaad begaan
het. Suid-Afrikaners verorber 9
liter suiwer alkohol per persoon

per jaar. 8% Suid-Afrikaners is gevaarlike drinkers,
terwyl die wêreld se statistiek op 4% lê. Sowat 25%
van die land se jeug het oor die afgelope 30 dae
iewers alkohol gebruik.

Leeslus

Maak ‘n hap

‘n Langverwagte Afrikaanse uitgawe van die bekende
Nederlandse uitgawe, Bijbel in vertelling en beeld is nou
beskikbaar.

Met blydskap en dank aan die Here stel ons hiermee
Die Bybel oorvertel vir oud en jonk aan u bekend. Die
skryfster het uit byna alle Bybelboeke vertellings gekies,
met uitsondering van ‘n paar profete en die briewe in die
Nuwe Testament. Dit maak hierdie vertelboek uiters
geskik om die eenheid van die Ou en Nuwe Testament
duidelik te maak. Veral die uitsien na die koms van die
Messias, so dikwels genoem in die Ou Testament, kry
baie aandag. Die Ou en Nuwe Testament hoort bymekaar
en moet beide gelees word om die Bybel te verstaan.
Mens kom onder die indruk van die groot heilige God,
wat barmhartig en genadig, maar ook regverdig is. Hierdie
is ‘n boek om in u kinders se hande te gee of daaruit vir
hulle voor te lees. U en u kinders kan dit gebruik vir
Bybelstudie, vir kategese en vir evangelisasie.
Onderwysers sal die boek baie geskik vind om te gebruik
vir die voorbereiding van Bybellesse.

“Mag die Naam van ons God ook hierdeur geloof en
geprys word.” Enkele opmerkings op die Nederlandse
uitgawe waarvan reeds die 30ste druk verskyn het:

Dit boek is ook zeer geschikt voor verspreiding. Zelfs
onder volwassenen. Als luchtmachtpredikant heb ik dit
ervaren. In de omgang met buitenkerklijke
straaljagerpiloten (bepaald geen kleine jongetjes naar
lichaam en geest) bracht dit boek contact met DE
PILOOT” (DS N B Knoppers, Canada, naar aanleiding
van de Engelse uitgave).

Ik apprecieer het ook erg, dat zo eenvoudig wordt verteld.
De fantasie – die in ‘kinderbijbels’ nogal eens de vrije
hand gelaten wordt – is een goede teugel aangelegd.
Hier worden roerende en plastische verhalen getekend.
Hier wordt de heilsgeschiedenis sober maar duidelik
naverteld” (Ds G van Rongen, Australië).

Het lezen van deze vertelbijbel in mijn gezin heeft me
voor het eerst doen begrijpen, dat het ook in het Oude
Testament om de Here Jezus gaat en dat het Oude
Testament zonder het Nieuwe niet te begrijpen is (Een
moeder aan de schrijfster).

Negatief gestem teenoor ‘Kinderbybels’ het ek die boek
met groot agterdog begin deurgaan. Ek vind egter hierin
‘n boek vir soveel mense wat op dreef wil kom met hulle
eie Bybellees en huisgodsdiens. Die boek wil nie die
Bybel vervang nie en doen homself ook nie voor as
evangelie of ‘n Bybel nie. Dit is bloot ‘n oorvertelling van
dit wat in Bybelgedeeltes duidelik word. Gebruik dit saam
met die Bybel. Die inhoud is ‘n getroue weergawe van
dit wat die Bybel onsself leer. Oud en jonk kan hierby
baat.  (Ds. Neil Prinsloo)

Danaldij Boekhandel Aletta Prinsloo
Tel: 067 313 943
e-pos: prinsloo@mweb.com.na
Prys:  N$298 (793 bladsye)

Die Bybel oorvertel vir oud en jonk
deur Gesina Ingwersen

Botterskorsie slaai

1 Middelmatige botterskorsie (+-800g)

1 Pakkie perske jellie

1/2 blikkie Pynappel stukke (met sous)

Skil, ontpit en rasper die botterskorsie grof. Strooi die pakkie perske jellie
oor en meng die pynappel stukke in.

Gooi die pynappels se sous oor en meng goed. Verkoel in yskas. Hierdie
resep moet verkieslik ‘n dag voor die tyd gemaak word sodat die sous
lekker kan intrek.



Die Gereformeerde Kerk Khomas
Hoogland se geskiedenis begin toe
daar nog eredienste gehou is onder
die lapa van broeder en suster Frans
en Francis Joubert te Heliodoorstraat,
Eros, in Windhoek. ‘n Handjievol
gelowiges, het hulle vertrekpunt
geneem vanuit die Bybel as die
onfeilbare Woord van God en die
volkome leer van die saligheid.
Daarby het hulle en hou hulle steeds
vas aan die gesonde leer soos dit in
die Belydenisskrifte van die
Gereformeerde Kerke uitgedruk word
en streef hulle daarna om alles
kerkordelik in te rig.

Om tot gemeentestigting te kom was
vir ons ‘n proses wat deel uitmaak
van die opbou van die liggaam van
Christus. Die apostel Paulus skryf in
Efesiërs 4:11-13 soos volg: “En Hy
het gegee sommige as apostels,

ander as profete, ander as
evangeliste, ander as herders en
leraars, om die heiliges toe te rus vir
hulle dienswerk, tot opbouing van die
liggaam van Christus, totdat ons
almal kom tot die eenheid van die
geloof en van die kennis van die Seun
van God, tot `n volwasse man, tot
die mate van die volle grootte van
Christus…”

Wanneer ons terugkyk oor die pad
wat die Hoof van ons kerk, Jesus
Christus, met ons gestap het, dan wil
ons Hom al die lof en eer toebring
vir wat Hy vir ons, in ons en deur ons
oor die afgelope twee jaar gedoen
het. In diepe afhanklikheid van en
vertroue in God het die gemeente,
vir eers onsigbaar, deur gebed en in
die geloof begin vorm aanneem. Op
die naweek van 7 en 8 Februarie
2009 het die wonderlike, Godgegewe

gemeentestigting amptelik
plaasgevind.

Saterdag, 7 Februarie 2009 om
13h00 het die stigting afgeskop met
boeresport, bybelstudie en
stomstreke wat groot pret en plesier
veskaf het. Gelowiges het heerlik
saamgekuier met boekvoorlesings,
toesprake met betrekking tot die
onstaan van Khomas-Hoogland en
die 150ste bestaansjaar van die
Gereformeerde Kerke aan die suide
van Afrika. Ook is inspirerende
groeteboodskappe vanaf ander
Gereformeerde gemeentes in
Namibïe en Suid-Afrika aan ons
gebring. Ons het die aand afgesluit
met ‘n heerlike buffet-ete, wat
eiehandig en vlytig, deur die susters
van ons gemeente voorberei is.
Sondag die 8ste Februarie 2009 was
die amptelike stigtingsvergadering

Gereformeerde Kerk Khomas Hoogland stig in Windhoek

van ons gemeente. Die dag was sprekend van ‘n groepie
lidmate se geloof en ‘n sigbare antwoord op volhardende
gebed. Inderdaad die dag van grote dinge.

Die Gereformeerde Kerk Khomas Hoogland in Windhoek
aanvaar op hierdie dag as volwasse gemeente
verantwoordelikheid vir onsself en die wat rondom ons
is. Ons duidelike oortuiging, gegrond op die Woord van
God, geïinspireer deur die Heilige Gees en bevestig
deur medegelowiges, stel ons instaat om as gelowiges,
hoewel min in getal, mee te bou aan God se Koningkryk.

Die gemeente aanvaar verantwoordelikheid vir volgehoue
Woordverkondiging, lewering van barmhartigheidsdiens,
geestelike sielsversorging en ander herderlike versorging.
Ons spits ons toe op die onderrig en toerusting in die
onfeilbare Woord van God, getuienislewering na buite
en die gemeenskaps-beoefening van gelowiges. Ons

aanvaar eienaarskap deur eie beplanning en bestuur en
ons strewe na eenheid met kerke van gemeenskaplike
belydenis.

Soos ons almal dit ook met gemeentestigting beleef het,
is ons elkeen maar ‘n klein deel van ‘n groter geheel,
waar ‘n Almagtige Hand ons bestuur en beweeg. Ons
het ook weer onder die diepe besef van God se liefde
en genade gekom. God gee ‘n tuiste aan ‘n klompie
gelowiges bymekaar.

Ons kyk vandag met groot dankbaarheid teenoor ons
Hemelse Vader terug op die pad reeds gestap. Ons gee
ook in diepe afhanklikheid erkenning aan God se
versorgende hand gedurende die afgelope twee jaar. In
die geloof besef ons dat God ons klein getal lidmate sal
versorg, sal voorsien en ons sal lei deur die werking van
die Heilige Gees tot volkome volwassenheid. (Rina Horn)

Vervolg vanaf bladsy 11.


